
Предмет: Соопштение за јавноста

До: Сите медиуми
СООПШТЕНИЕ
Општина Карпош е зачудена од леснотијата со која поединци од загрижените „распеани“, „борци“, О-овци“ и слични на нив, даваат квалификации под било какво минимално етичко однесување. Ова особено се однесува на квалификациите што ги даваат во врска со пресудата на Управниот суд за зградата спроти клиниката Жан Митрев. Не почитуваат ни закони, ни судови, уште помалку ја почитуваат стручноста на надлежни локални и државни органи. Напротив, нивната заложба е да надвладее волунтаризмот, популизмот, да доминираат полувистините. Јавноста мора да знае дека овие исти луѓе кои сега одат од медиум на медиум да ја шират својата невистина, таа локација ја дадоа на Уставен суд. Нивната иницијатива за оценка на уставноста беше отфрлена од овој суд. Не се смирија. Вршеа притисок врз министерството за одбрана и врз министерството за култура, како и врз Националната управа Конзерваторски центар Скопје.
Кажуваа лаги дека хеликоптерот нема да можел да слета од оваа зграда, а токму министерството за одбрана, односно, воените воздухопловни власти дале согласност не за 17, туку за 28 ката за оваа зграда уште при носење на урбанистичкиот план и истото министерство уште два пати даде согласност на урбанистичкиот проект на оваа 17 катница. Но, тие повторно зборуваа дека нема да можел хеликоптерот да слета. Значи не ги почитуваат ни воздухопловните власти.
Чудно е како тие истите не се запрашаат како слетува хеликоптерот на Клинички центар, а 25 катниците на Лимак се исто толку оддалечени колку што е поранешна Воена болница оддалечена од оваа 17 катница.
Истите тие, иако повеќе пати ги прозиваме, ниту еден збор немаат критика, ниту прашање за изградбата на 25 катниците на Лимак. Ниту еднаш не се запрашаа како е можно трговскиот центар Дајмонд да го зграпчи од сите страни Музејот на градот Скопје – Стара железничка станица? На крајот на краиштата, ја прашуваме целата македонска јавност, кој е повреден споменик на културата? Стара железничка станица или поранешна Воена болница (која во моментот, за информација на јавноста, се уште не е прогласена за споменик на културата)? Каде има корупција? При издавањето на дозволата на комплексот Дајмонд да се качи врз Музејот на град Скопје или 17 катницата во Карпош која е оддалечена 300 метри од поранешната Воена болница која наводно била споменик на културата?
Впрочем, откако е започнат да се гради Лимак и трговскиот центар Дајмонд, до денес од никого и во ниту еден медиум не сме слушнале критика на оваа најголема бетонизација во Македонија. Бетонизација каде што нема ниту еден метар квадратен зеленило кое толку многу го бараат истите овие загрижени само во Карпош. Очигледно е дека работата е како што вели онаа народната „парите бушат каде што и бургијата не може“!  Останува да се утврди кој се’ се омрсил од Лимак и Дајмонд, кој добивал станови во компензација, чии брачни другари се таму вработени и со која цел ги прават овие непринципиелни напади врз службениците во општина Карпош, Уставниот суд, Управниот суд, министерството за одбрана, министерството за култура, НУ Конзерваторски центар Скопје и најновиот притисок е притисокот што го вршат врз министерството за транспорт и врски.

